
● 3 ноябрьдә Әлмәт үзенең 65 еллыгын бәйрәм итә. Дәүләт Советы Рәисе Фәрит Мөхәммәтшин, нефтьчеләр башкаласына эш сәфәре кысаларында, беренче чиратта, күптән түгел төзекләндерелгән «Сәламәтлек» паркы белән танышты. Паркта Дәүләт Советы Рәисен «Актив озын гомер» проектында катнашучылар каршы алды. 
«Элек бу ташландык җир иде, - дип искә алды проектта катнашучыларның берсе. - Хәзер биредә ачык һавада фитнес белән шөгыльләнү өчен барлык шартлар да тудырылган».      

«Кванториум» балалар технопаркында «Киң күңелле Әлмәт-65» волонтерлар бәйгесенә нәтиҗә ясадылар. Фәрит Мөхәммәтшин волонтерлыкның тормышыбызга үтеп керүен, аның яшь буынны тәрбияләүдә файдалы булуын искәртте.

«Нефтьче» Мәдәният йорты янында оештырылган бәйрәм чараларын һәм ясалма бозлы шугалакны күзәткәч, Фәрит Мөхәммәтшин Әлмәтнең республиканың иң яхшы шәһәрләреннән берсе булуын билгеләп үтте.

Ул трибунадан Бөек Ватан сугышы һәм нефть тармагы ветераннарын бәйрәм белән тәбрик итте.

Бәйрәм вокаль, театр, хореография һ.б. коллективларның чыгышлары белән дәвам итте.

● 7 ноябрьдә Законлылык һәм хокук тәртибе комитеты утырышында депутатлар караган сораулар арасында комитет контролендәге "Татарстанда гражданнарның мөрәҗәгатьләре турында" республика законын үтәү тәҗрибәсе хакындагы сорау игътибар үзәгендә булды. Утышыны комитет рәисе Шакир Яһудин үткәрде.
Утырыш башында ТР Югары суды Рәисе урынбасары Роман Гафаров җәмәгать судьялары итеп сайланырга тиешле кандидатларны тәкъдим итте. Комитет 3 кандидатны биш елга, 6 кандидатны ун елга судьялыкка сайлау турында Дәүләт Советына тәкъдим турында карар кабул итте.

Комитет контролендәге сорауга күчеп, депутатлар ТР прокуроры урынбасары Марат Долговның гражданнарның мөрәҗәгатьләре турындагы законнарның үҗәлеше турында мәгълүматны тыңладылар. Ул әлеге өлкәдә законнарны бозу очракларының елдан ел арта баруы турында борчылып сөйләде. "Закон бозуларның күпчелеге шикаятьләрне карау тәртибе белән бәйле, - диде ул - Быелның 9 аенда шундый 668 очрак ачыкланды". Прокурор әйтеп узганча,  дәүләт һәм муниципаль дәрәҗәдә башкарма хакимият органнары шикаятьләрне вакытында карамыйлар, гражданнарны кабул итү тәртибен бозалар, ә авторларның үзләренә хәбәр итмичә генә мөрәҗәгатьләрне башка инстанцияләргә җибәрү гадәткә кереп бара.

Әлеге сорау буенча кабул ителгән карары белән комитет дәүләт һәм муниципаль органнарга тиешле чаралар күрергә тәкъдим итте.

Утырышта шулай ук башка мәсьәләләр дә каралды.

● 8 ноябрьдә Казанда “Бердәм Россия” партиясе Казандагы җирле бү​легенең XXIX конференциясе булып узды. Анда бердәмрос​сияле​ләр, 2018 елдагы эшкә йомгак ясап, алдагы елга – Дәүләт Советы депутатларын сайлау елына планнар билгеләде, шулай ук җирле бүлекнең политсоветы составын яңартып, 17 ноябрьдә узачак тө​бәк партия конференциясенә делегатлар сайлады. Дәүләт Советы Рәисе, “Бердәм Россия” партия​сенең Татарстандагы төбәк бүлеге Секретаре Фәрит Мөхәммәтшин партиядәшләре алдына “халык белән эшләүне яңа биеклеккә чыгару” бурычын куйды.
“Республикада хисап-сайлау кампаниясе тулы көченә бара, утызлап муниципаль район үзлә​ренең  партия конференцияләрен үткәреп, партия эшен анализлады, XXVIII төбәк партия конфе​ренциясенә делегатлар сайлады, – дип билгеләп үтте Фәрит Мөхәм​мәтшин. – 8 декабрьдә Мәскәүдә партиянең чираттагы съезды булачак. Анда  килеп туган икътисади кыенлыклар һәм халыкның гражданлык активлыгы үсү шартларында алга таба гамәлләре​безнең стратегиясен, тактикасын карау күздә тотыла”.

Дәүләт Советы Рәисе партия әгъзаларының сан ягыннан составын анализлау, партия сафларында “ревизия” ясау буенча төбәк бүлеге тәкъдимен дә искә тө​шерде. “Әйе, шул чагында безнең сафларыбыз 10 мең кешегә диярлек кимеде, әмма эшебез нәти​җәлерәккә әйләнде. Безгә партия программасын якын күрүче, бердәм команда булып эшләргә омтылучы актив кешеләр кирәк”, – дип билгеләп үтте Ф.Мөхәм​мәтшин һәм бүген бердәмрос​сиялеләр сафларының инде тулылануын да  искәртте.

Татарстан  яңа сайлау циклы​на керә. 2019 елда Дәүләт Советы депутатларын, 2020 елда – Татарстан Президентын сайлау һәм муниципаль сайлаулар булачак. “Безгә парламентларыбызда күп​че​лекне саклап калу кирәк”, – дигән фикерен җиткерде Дәүләт Советы Рәисе.

● 9 ноябрьдә Дәүләт корылышы һәм җирле үзидарә комитеты утырышында депутатлар республика муниципаль районнары чикләрен теркәүгә кагылышлы сорауны һәм "ТРда җирле үзидарә турында" законга тиәкъдим ителгән үзгәрешләрне карадылар.
ТР муниципаль районнары чикләре турындагы мәгълүматларны бердәм дәүләт реестрына кертү барышында килеп туган кайбер актуаль сораулар турында депутатларга ТР җир һәм милек мөнәсәбәтләре министры урынбасары Рөстәм Мерзакриев сөйләде. Ул республикада барлыгы 956 муниципаль берәмлек булуын искә төшерде һәм шуларның алтысын ЕГРН исемлегендә теркәүнең тоткарлануын билгеләп үтте. Әлеге тоткарлык 2 районда (Менделеев һәм Алабуга) һәм 4 торак пунктта күзәтелә. Менделеев районының Салтыковка авылы, киңәю сәбәпле, күрше районга керүче Поспелово авылы чикләренә чыккан, ә Минзәлә районындагы Канонерка торагы Иске Мазин чикләрен узган.

Министр урынбасары әйткәнчә, анклав территорияләр һәм су өстеннән уза торган чикләр дә зур кыенлыклар тудыра икән.

Фикер алышулардан соң депутатлар эшне тизләтергә һәм районнар чикләрен ел ахырына хәтле теркәп бетерергә тәкъдим иттеләр.

Аннары парламент комитеты җитәкчесе Альберт Хәбибуллин "ТРда җирле үзидарә турында" ТР Законына үзгәрешләр кертү турында" закон проектын тәкъдим итте. Ул билгеләп үткәнчә, документ муниципаль  хокук актларына экспертиза мәҗбүри үткәрелергә тиешле районнар исемлеген тулыландыруны күздә тота. Әлеге исемлеккә Кама Тамагы һәм Балык Бистәсе районнары кертелә, Ютазы районы аннан чыгарыла.

Законопроектны хуплап, депутатлар тиешле карар кабул иттеләр.

● 9 ноябрь

Бүген – эчке эшләр органнары хезмәткәрләре көне. Татарстандагы төп бәйрәм чарасы кичә Казанның "Пирамида" күңел ачу комплексында узды. Хокук сакчыларын Татарстан Дәүләт Советы Рәисе Фәрит Мөхәммәтшин да котлады.
«Бу эш даими профессиональлек һәм күңелеңне биреп эшләүне, нык булуны үз һөнәреңне яратуны һәм батыр булуны таләп итә. Тәүлекнең теләсә кайсы вакытында гомерегезне куркыныч астына куеп, безнең республикада яшәүче һәркемгә кирәкле хезмәт куясыз», — диде ул.

«Сезнең хезмәт куркыныч һәм авыр. Беренче карашка күренми дә кебек. Бу сез саклый, кисәтә һәм коткара торган авырлыклар, тормыш чынбарлыгы белән очрамаган кешеләргә күренми. Бу Татарстан буенча полиция хезмәткәрләренең зур хезмәте», — диде Фәрит Мөхәммәтшин.

Эчке эшләр органнары хез​мәт​кәрләрен һәм ветераннарын  һөнәри бәйрәмнәре белән Татарстан Премьер-министры Алек​сей Песошин котлады. Тулаем алганда тәбрик​намәдә болай диелә: “Бүген җәмгыять сезгә зур та​ләпләр куя. Шәһәр һәм авыл урамнарындагы  тәртип, республикада яшәүчеләрнең тынычлыгы сезгә бәй​ле. Ышанычны бары эшкә җа​ваплы карап,  һәр кешенең проблемаларына битараф калмыйча гына  яулап була. Республиканың Эчке эшләр буенча органнары  вәкил​лә​ре буыннан-буынга күчеп килгән традицияләрне саклап,  хәрби бурычларын лаеклы үтәүгә ышанам. Хокук тәртибен, законлылыкны сак​лау – сезнең өчен эш кенә түгел,  ә го​мерегезне багышлаган хезмәт. Барыгызга да ныклы сәла​мәтлек,  бә​хет, уңышлар телим!

● 9 ноябрьдә Мәктәп волейбол лигасы ачылышы игълан ителде. Бу турыда ТР Дәүләт Советы Рәисе Фәрит Мөхәммәтшин Казанның “Зенит” һәм Белгородның “Белогорье” командалары арасында волейбол матчы вакытында хәбәр итте. 
“Без бу проектны волейбол белән сәнәгать предприятиеләрендә генә шөгыльләнеп кламасыннар өчен гамәлгә ашырабыз. Татарстанда мәктәп, студентлар волейболына күптән ихтыяҗ бар", - диде ул.

"Мәгариф министрлыгы, Спорт министрлыгы, Казан хакимияте ярдәме белән проект эшли башлады. Йөзләгән, меңләгән кеше уйнар, ә без финаллар һәм этаплар үткәрербез, яшьләрне волейболга җәлеп итәрбез”, - диде Фәрит Мөхәммәтшин.

● 12 ноябрь 

Бишенче чакырылыш Дәүләт Советының кырык өченче утырышы 19 ноябрь көнне иртәнге сәгать унда ачыла. Парламент Президиумы утырышында әнә шундый карар кабул ителде. Дәүләт Советы Рәисе Фәрит Мөхәммәтшин оештыру мәсьәләләре буенча фикер алышуга керешкәнче, республикада булып узган мөһим чараларга, шулай ук булачак вакыйгаларга тукталып үтте.
Соңгы​лары арасыннан ул беренче чакырылыш ТАССР Югары Советын сайлауга 80 ел тулуга багышланган республика җәмә​гатьчелеге җые​лышына аерым тукталып үтте. Тантаналы чара 20 ноябрьдә Тинчурин исе​мендәге Татар дәү​ләт театрында үткәреләчәк. Автономияле ТССР советла​рының I cъезды нәкъ менә шунда узган.

 Парламентның киләсе утырышына килгәндә, Дәү​ләт Советы Секретаре Лилия Маврина әйтүенчә, Дәү​ләт Советының кырык өчен​​че утырышы көн тәртибенә 21 мәсьәлә, шул исәптән 13 республика законы проекты кертелгән. Тугыз закон проекты – беренче укылышта, дүртесе – икенче укылышта карап тикшерүгә әзерлән​гән.

 2019 елга һәм планда каралган 2020-2021 елларга республика бюджеты турында закон проекты, һич​шиксез, киләсе утырыш​ның көн тәртибендәге төп мәсь​әләгә әйләнәчәк. Бюджетны икенче укылышта карау – бюджет процессында бик мөһим этап. Бу очракта төзәтмәләр нигезендә чы​гым​нарның конкрет статьялары раслана һәм, кирәк булган очракта, керемнәр күләме үзгәртелә.

 Республиканың төп финанс законын караганда, депутатлар, гадәттәгечә, 2019 елга һәм планда каралган 2020-2021 елларга Татарстан Республикасы Мәҗ​бүри медицина имини​ят​ләштерүе территориаль фонды бюджеты турында закон проекты белән таныштырылачак.

 Моннан тыш утырышта җир асты биләмәләре турында республика законына һәм җирле үзидарә органнарына өлешләп төзү өлкәсендә дәүләт контрольлеген хәл итү буенча дәүләт вәкаләтләрен бирү турындагы законның 1 статьясына үзгәрешләр кертү хакында закон проектларын карап тикшерү планлаштырыла.

 Утырышта Дәүләт Сове​тының өч закон инициативасы каралачак. Беренчесе – “Концессион килешүләр турында” Федераль закон​ның 40 статьясына үзгә​решләр кертү хакында” федераль закон проектын РФ Федераль Җыены Дәүләт Думасына кертү буенча закон инициативасы республика Хөкүмәте тарафыннан әзерләнгән. Калган икесе (Законлылык һәм Хокук тәртибе комитеты әзерлә​гән) Керчь шәһәрендәге фа​җигаләргә бәйле. Болары “Корал турында” Федераль законның 13 һәм 26 статьяларына, Административ хокук бозулар турында Россия кодексының 20/8 статьясына үзгәрешләр кертүне күздә тота.

 Президиум утырышында Дәүләт Советы Рәисенең элекке урынбасары (1995 – 1999 елларда) Зилә Вәлие​ваны, ТАССР Югары Советы депутаты һәм Югары Совет Президиумы Рәисе (1980 – 1990 елларда) Мирфатыйх Зәкиевне, уникенче чакырылыш Югары Совет һәм беренче чакырылыш Дәү​ләт Советы депутаты, Түбән Кама “Шин” предприя​тие​сенең беренче директоры (1971–1997 елларда) Николай Зеленовны һ.б. лаеклы затларны “Парламентчылыкны үс​терүдәге өлеше өчен” Дәү​ләт Советының мактаулы билгесе белән бүләкләү турында карар кабул ителде.

● 15 ноябрьдә Татарстаның Дәүләт Советы Рәисе Фәрит Мөхәммәтшин Казан Кремлендә хезмәт алдынгыларына дәүләт бүләкләре тапшырды. Парламент башлыгы 49 татарстанлы арасында төрле тармак белгечләре - производство, сәнәгать, мәдәният һәм башка өлкә әһелләре, депутатлар, Федерация Советы әгъзалары булуын билгеләп узды. 
II дәрәҗә "Ватан каршындагы казанышлар өчен" орден медале нефть химиясе сәнәгате ветераннарына, "Түбән Кама нефтехим" хезмәткәрләренә тапшырылды.

Г. Тукай исемендәге Татар дәүләт филармониясе коллективы Россия Федерациясе Президенты Рәхмәтенә лаек булды. Шундый ук бүләк Казан дәүләт аграр университеты профессоры Камил Хафизовка тапшырылды. 23 кешегә төрле өлкәләрдә атказанган хезмәткәр мактаулы исемнәре бирелде. 17 кеше Татарстанның "Фидакарь хезмәт өчен" медале белән бүләкләнде.

"Татарстан каршындагы казанышлар өчен" орден медаленә лаек булган өч кеше арасында Татарстаннан РФ Федераль Җыены Федерация Советы әгъзасы Олег Морозов бар. "24 ел эчендә Мәскәүдә эшләп, Татарстан турында гел "якташларым эше белән горурланам", дип әйтә ала идем. Беркемнең монда шиге юк иде", - диде дәүләт эшлеклесе. Ул республикадан ярдәм тоеп эшләве җиңел булганын әйтте.

"Татарстанның атказанган укытучысы" мактаулы исеменә лаек булган Казанның Киров районы 4нче гимназия-интернатының татар теле һәм әдәбияты укытучысы Рәмзия Садыйкова тырыш белгечләрне республика җитәкчелеге лаеклы бәяләвен белдерде. "Яшь буынны көчле рухлы, Ватаныбызга хезмәт итә торган, җәмгыятьне кулда тотардай шәхесләр итеп тәрбияләргә тырышачакбыз", - диде.

Фәрит Мөхәммәтшин хезмәт алдынгыларын котлап, Татарстанның 2030 елга кадәр социаль-икътисади үсеш стратегиясе тормышка ашырылуы һәм төрле өлкәләрдә ирешелгән казанышлар турында сөйләде. 2020 елда ТАССРның 100 еллыгын бәйрәм итүгә әзерлек баруын, Татарстанның яңа Россия составында күп кенә идеяләрне үткәрүче булганын әйтте.

● 16 ноябрьдә ТР Дәүләт Советы Рәисе Фәрит Мөхәммәтшин Бөек Ватан сугышы ветераны, Татарстан Югары Советының биш чакырылыш депутаты 91 яшьлек Гәбдерәхим Мортазинга “Парламентаризмны үстерүгә өлеш керткәне өчен” мактау билгесен тапшырды. 
ТР парламенты рәисе Биектауда ветеранның йортында лаеклы бүләген тапшырды һәм аның Биектау районын һәм республиканы үстерүдә сизелерлек өлеш кертүен әйтте. "Минтимер Шәймиев белән Рөстәм Миңнеханов та сезгә республиканы үстерүдә куйган хезмәтегез өчен рәхмәт сүзләрен тапшыруны сорадылар”, - диде ул.

Югары дәрәҗәдәге бүләкне тапшыру карары дүшәмбе парламент Президиумы утырышында кабул ителде. 1965 - 1988 елларда Биектау районы җитәкчесе булып эшләгән Гәбдерәхим Мортазин Татарстан Югары Советының 80 еллыгы уңаеннан мактау билгесе тапшырылган республика парламенты җиде ветеранының берсе булды.

Татарстан Югары Советының 80 еллыгы – Татарстан парламентаризм тарихында истәлекле чор, чөнки нәкъ 80 ел элек республикада беренче демократик сайлаулар узды һәм Татарстанның күпмилләтле халкы мәнфәгатьләрен кайгыртучы беренче чакырылыш Югары Советы органы формалаштырылды.

Бу датага багышланган тантаналы чара 20 ноябрьдә Кәрим Тинчурин театрында узачак. Тантаналы җыелышта катнашучыларны ТР Президенты Рөстәм Миңнеханов сәламлиячәк. ТР Дәүләт Советы Рәисе Фәрит Мөхәммәтшин доклад белән чыгыш ясаячак.

● 16 ноябрь 

Казанда эшләүче яшьләр иҗатының «Наше время – Безнен заман» VI ачык республика телевизион фестиваленең йомгаклау гала-концерты ачылды.
«Фестиваль безнең республиканың яңа талантларын һәм яңа мөмкинлекләрен күрсәтә, яшьләрнең буш вакытларын били һәм аларда үз хезмәт коллективларына карата патриотлык хисе тәрбияли», – диде ТР Дәүләт Советы Рәисе Фәрит Мөхәммәтшин.

Моннан тыш, ул фестиваль инициативалы һәм иҗади кешеләрне тарту үзәге булып тора. Анда Татарстанның 170 оешмасы һәм предприятиесе вәкилләре катнаша.

Гала-концертта республика оешмалары һәм предприятиеләре командалары «Музыка», «Хореография» һәм «Минута славы» номинацияләрендә иң яхшы чыгышларын тәкъдим иттеләр.

Чаллы, Зәй, Казан һәм Түбән Камада бәйгенең сайлап алу турлары узды. Фестивальдә 18 яшьтән 35 яшькәчә бер меңнән артык кеше катнашты.

Татарстанда эшләүче яшьләр иҗатының «Наше время – Безнен заман» VI ачык республика телевизион фестивале 2013 елдан башлап Татарстан Президенты Рөстәм Миңнеханов ярдәмендә үткәрелә.

● 18 ноябрьдә ТР Дәүләт Советы Рәисе Фәрит Мөхәммәтшин В.Качалов исемендәге Казан академия рус зур драма театрында булды һәм Качалов исемендәге театр фестивалендә катнашучыларны сәламләде. 
Спектакль башланыр алдыннан Фәрит Мөхәммәтшин республика җитәкчелеге исеменнән фестивальдә катнашучылар, оештыручылар һәм тамашачыларны сәламләде. «Без данлыклы Вахтангов театры белән танышуыбызга шатбыз, - диде ул. - Сезгә һәм фестивальдә катнашкан барлык театрларга да зур рәхмәт».

Фәрит Мөхәммәтшин Качалов театр фестивалендә катнашкан Евгений Вахтангов исемендәге Дәүләт академия театры труппасына ТР Дәүләт Советы Рәисенең Рәхмәт хатын тапшырды. Үз тарихында Казанга беренче тапкыр килгән данлыклы коллектив мондый фестивальләрдә даими катнашыр дигән өмет белдерде. «Казанда сезнең спектакльләрегезне түземсезлек белән көтеп алачакбыз», - диде.

«Республикабызда театр сәнгатен үстерү, татарстанлыларның рухи ихтыяҗларын канәгатьләндерүдә тиешле шартлар тудыру өчен күп эшләр башкарыла. Даими рәвештә Шаляпин һәм Нуриев исемендәге фестивальләр, «Нәүрүз» төрки халыклар театр фестивале һәм курчак театрлары халыкара фестивале үткәрелә. Без Качалов театрының яңартылган бинасында яңа традиция барлыкка килүенә шатбыз», диде Фәрит Мөхәммәтшин.

Вахтангов театры Качалов театр фестивалендә А.П.Чехов пьесасы буенча сәхнәләштерелгән «Дядя Ваня» спектаклен тәкъдим итте.

● 19 ноябрьдә бишенче чакырылыш Татарстан Дәүләт Советының кырык өченче утырышы үз эшен башлады. Утырышта Татарстан Президенты Рөстәм Миңнеханов, Дәүләт Киңәшчесе Минтимер Шәймиев катнаша.
Чара Татарстанның беренче Президенты, Дәүләт Киңәшчесе Минтимер Шәймиевнең хатыны Сәкинә Шакир кызы вафатын искә алып, бер минут тынлык белән ачылды.

ТР Дәүләт Советы Рәисе Фәрит Мөхәммәтшин 16 ноябрь көнне Татарстанның беренче Президенты, Югары Совет рәисе Минтимер Шәймиевнең хәләл җефете вафат булганын искә төшерде.

«Гомере дәвамында Сәкинә Шакир кызы Минтимер Шәймиевнең ышанычлы тылы, тугры дусты булды. Ул зур хәрефтән Кеше. Мөлаем, акыллы, юмарт, кешеләргә игътибарлы. Без Сәкинә Шакировнаны шундый иттереп истә калдырачакбыз», - диде парламент башлыгы.

Президиум Дәү​ләт Советының кырык өчен​​че утырышы көн тәртибенә 21 мәсьәлә, шул исәптән 13 республика законы проекты  тәкъдим иткән иде. Тугыз закон проекты – беренче укылышта, дүртесе – икенче укылышта карап тикшерүгә әзерлән​гән.

 2019 елга һәм планда каралган 2020-2021 елларга республика бюджеты турында закон проекты, һич​шиксез, киләсе утырыш​ның көн тәртибендәге төп мәсь​әләгә әйләнәчәк. Бюджетны икенче укылышта карау – бюджет процессында бик мөһим этап. Бу очракта төзәтмәләр нигезендә чы​гым​нарның конкрет статьялары раслана һәм, кирәк булган очракта, керемнәр күләме үзгәртелә.

 Республиканың төп финанс законын караганда, депутатлар, гадәттәгечә, 2019 елга һәм планда каралган 2020-2021 елларга Татарстан Республикасы Мәҗ​бүри медицина имини​ят​ләштерүе территориаль фонды бюджеты турында закон проекты белән таныштырылачак.

 Моннан тыш утырышта җир асты биләмәләре турында республика законына һәм җирле үзидарә органнарына өлешләп төзү өлкәсендә дәүләт контрольлеген хәл итү буенча дәүләт вәкаләтләрен бирү турындагы законның 1 статьясына үзгәрешләр кертү хакында закон проектларын карап тикшерү планлаштырыла.

 Утырышта Дәүләт Сове​тының өч закон инициативасы каралачак. Беренчесе – “Концессион килешүләр турында” Федераль закон​ның 40 статьясына үзгә​решләр кертү хакында” федераль закон проектын РФ Федераль Җыены Дәүләт Думасына кертү буенча закон инициативасы республика Хөкүмәте тарафыннан әзерләнгән. Калган икесе (Законлылык һәм Хокук тәртибе комитеты әзерлә​гән) Керчь шәһәрендәге фа​җигаләргә бәйле. Болары “Корал турында” Федераль законның 13 һәм 26 статьяларына, Административ хокук бозулар турында Россия кодексының 20/8 статьясына үзгәрешләр кертүне күздә тота.

Көн тәртибен тикшерү барышында парламент комитетлары рәисләре  Светлана Захарова, Шакир Яһүдин, Леонид Якунин, Альберт Хәбибуллин өстәмә тәкъдимнәр керттеләр. Нәтиҗәдә бишенче чакырылыш Татарстан Республикасы Дәүләт Советы кырык өченче утырышының көн тәртибе  түбәндәгечә расланды.

«2019, 2020-2021 еллар план чорына Татарстан Республикасы бюджеты турында» закон проекты икенче укылышта һәм тулаем кабул ителде. Ул имзалау өчен ТР Президентына юлланачак. 
Закон проекты  октябрьдә улберенче укылыштакаралган иде. Бюджет, салымнар һәм финанс комитеты рәисе Леонид Якунин закон проектына барлыгы 490 төзәтмә, 458е – Министрлар Кабинетыннан, 32се депутатлардан кабул ителгәнен әйтте.

«Депутатларның бер төзәтмәсе дә игътибарсыз калдырылмады. Аларның һәркайсы буенча тиешле карарлар кабул ителде», - диде. Төзәтмәләр программаларны финанслануда төгәллек кертү, илкүләм проектлар буенча чыгымнар, республика программалары буенча акча бүлешенә кагылышлы булган.

Төзәтмәләрне исәпкә алып, илкүләм проектлар өчен федераль акчалар 2019 елда 15 млрд сум, 2020 елда 10,6 млрд сум, 2021 елда 8,7 млрд сум булачак. Республика казнасыннан бу проектлар өчен 2019 елда 5,1 млрд сум, 2020 елда 4,7 млрд сум, 2021 елда 4,4 млрд сум бүлеп биреләчәк.

2019 елга республика бюджетында керем 237,2 млрд сум, чыгым 241,1 млрд сум, дефицит 4,1 млрд сум булыр дип көтелә.

2020 елга фараз: керемнәр – 235,1 млрд сум, чыгымнар – 239,9 млрд сум, дефицит 4,7 млрд сумм тәшкил итәчәк. 2021 елда керем 240, 7 млрд сум, чыгым 246, 1 млрд сум, дефицит 5,3 млрд сум булачак.

Ату коралын 21 яшьтән олырак кешеләргә генә сатарга рөхсәт итү тәкъдиме белән чыкты. Бу хакта Татарстан Парламенты утырышында Законлылык һәм хокук тәртибе комитеты рәисе урынбасары Рафил Ногманов чыгыш ясады. 
ТР Дәүләт Советы «Корал турында» ФЗның 13 һәм 26 маддәләренә үзгәрешләр кертү хакында» ФЗ проектын РФ Дәүләт Думасына кертү буенча закон инициативасын әзерләгән. Дәүләт Советы Рәисе Фәрит Мөхәммәтшин аның корал йөртү, саклау, куллану мәсьәләләрен җайга салу белән бәйле булуын әйтте. Документның Керчьтагы вакыйгалардан соң эшләнгәнен искәртте.

Рафил Ногманов әйтүенчә, корал саклау һәм йөртүдә куркынычсызлыкны көчәйтү өчен, газлы, утлы, озын, шома көпшәле ату коралларын сатып алуга рөхсәт яшен 18 дән 21 яшькә кадәр арттыру тәкъдим ителә. Ул армиядә корал 18 яшьтән дә бирелсә дә, анда корал куллануда катгый контроль, командирлар да гел янәшә булуын әйтте.

«Утлы корал ияләре корал белән эш итү кагыйдәләрен белергә тиеш. Өлешчә зарарлаучы ату коралы, газ пистолетлары, револьверлар, шома озын көпшәле корал тотучылар биш елга бер корал тоту буенча белемнәрен тикшертергә тиеш. Аучылык өчен шома һәм бүлентекле көпшәле ату кораллары хуҗаларына карата мондый таләп юк», - ди Рафил Ногманов. Аның сүзләренчә, мәҗбүри тикшерттерү аларга да кагылырга тиеш.

Бүген республикада корал тотучы 49 мең 286 кеше исәпләнә. Алар 73 мең 987 төрле коралдан файдалана. «Шома көпшәле ау мылтыклары һәм бүлентекле көпшәле утлы корал 78 процентны, ә өлешчә зарарлаучы утлы һәм газ коралы 22 процент тәшкил итә. Димәк, 22 процент кешегә генә куркынычсыз куллану буенча биш елга бер даими тикшерү узарга мәҗбүри. Ә эшли белмәсәң, барлык төр кораллар да зыян сала», - ди комитет рәисе.

Закон инициативасы буенча, корал алу өчен лицензияне кыйнау, көч кулланып эшләнгән җинаятьләр өчен административ җәзага тартылган кешеләргә, җәза срогы чыкканчы бирмәү күздә тотыла.

● 20 ноябрьдә Казанның Кәрим Тинчурин исемендәге театр бинасында ТАССР Югары Советының беренче чакырылышына 80 ел тулуга багышланган республика җәмәгатьчелеге җыелышы булды.
Татарстан парламенты башлыгы Фәрит Мөхәммәтшин рәислегендә узган тантаналы җыенда ТР Президенты Рөстәм Миңнеханов, Дәүләт Киңәшчесе Минтимер Шәймиев, 9-12 нче чакырылыш  Югары Совет депутатлары, Дәүләт Советы депуталары, республиканың министрлык һәм ведомство җитәкчеләре, муниципаль район башлыклары һәм башка рәсми затлар катнашты.

Чара парламентның 80 еллык тарихына багышланган фильм белән ачылды.

"ТАССР Югары Советының беренче чакырылышына булган сайлаулардан 80 ел вакыт узды. Республика дәүләт хакимиятенең югары закон чыгару органы Татарстан парламентаризмы белән республиканың законлылыгын булдыруга әйтеп бетергесез зур өлеш кертте, – диде Фәрит Мөхәммәтшин. – Югары Совет ике тапкыр Татарстан Конституциясен кабул итте, Бөек Ватан сугышы елларында да эшен туктатмады, сугыштан соңгы катлаулы елларда да шактый хезмәт куярга туры килде аңа. Узган вакыйгаларны ничек кенә бәяләсәк тә, бер әйбер белән килешмичә булмый: Югары Совет республикадагы гражданлык җәмгыятен үстерүгә һәм җәмгыятьнең хокукый культурасын булдыруга булышлык күрсәтте”.

"ТАССР Югары Советы беренче чакырылышының 80 еллыгы белән котлыйм. Парламент институты илдә 100 елдан артык гамәлдә. Аның формалашуы революцион үзгәрешләрнең катлаулы шартларында узды. Узган гасырның 30 ел азагында каршылыклы чорны искә төшерү җитә: икътисади, социаль өлкәдәге уңышлар массакүләм репрессияләр белән үрелеп барды", - дип мөрәҗәгать итте Рөстәм Миңнеханов үз чыгышында.

Президент Югары Советның дәүләт төзелешендә мөһим этап булуын әйтте. Аның республика җитәкчелеге, җәмәгать эшлеклеләре өчен мәктәп булганын ассызыклады.

Рөстәм Миңнеханов республика Парламентының Дәүләт Думасы белән хезмәттәшлек итүен искә төшерде. "Дәүләт Советы төрле субъектлар белән парламентара мөнәсәбәтләр үсешендә актив катнаша. Татарстан Парламенты Россия парламентаризмы нигезләрен ныгытуга зур өлеш кертте. ТР Дәүләт Советы Рәисе Фәрит Мөхәммәтшин республикада гына түгел, читтә дә хөрмәткә лаек", - диде ул.

Рөстәм Миңнеханов 1938 елда ТАССР Югары Советына беренче сайлаулар халык хакимияте үсешендә әһәмиятле роль уйнаганын әйтте. Беренче сайлауларның яшерен тавыш бирү белән узганын искәртте. "Сайлауларга гражданлык бурычы итеп, тавыш бирүгә бәйрәм итеп карау хөкем сөрә иде", - диде Татарстан Президенты.

Татарстанның Дәүләт киңәшчесе һәм Югары Советның соңгы Рәисе Минтимер Шәймиев үз чыгышында әйткәнчә, Татарстан Россия төбәкләре арасында беренче булып үз хокукларын яклап чыкты.

“Югары Советның соңгы чакырылышында үз сүзебезне әйтә алдык. Без хәзер ирекле илдә үскән буын арасында яшибез. Россия Федерациясен саклауның ни дәрәҗәдә мөһим икәнлеген аңларга кирәк, дөньяда мондый күпмилләтле федерация бүтән юк”, – диде ул.

“Милләтара татулыкны саклап калырга кирәк. Бу уңайдан идея бар. Минемчә, “Яңарыш” фонды катнашында заманча мәктәп төзү кирәк. Фонд үзен аклады, абруе бар. Заманча мәктәп маяк булып торырга, өч телле булырга тиеш”, - диде ул. Минтимер Шәймиев фикеренчә, аның составына балалар бакчасы да кертелергә тиеш.

“Без төрле милләт һәм телне төрле дәрәҗәдә белгән ата-аналар арасында каршылыкларны бетерә алачакбыз. Сүз элитар мәктәп түгел, ә бөтен кеше укый алырлык мәктәп турында бара”, - дип әйтте Минтимер Шәймиев. Ул республикада белем бирү базасы яхшы булуын, моның заманча укытучылар әзерләү өчен мөмкинлекләр бирүен искәртте.

Тантана ветераннарга Дәүләт Советының почет билгесен тапшыру белән тәмамланды.

● 21 ноябрьдә Дәүләт Советында КПРФ фракциясе республика мәгълүмат чаралары вәкилләре өчен матбугат конференциясе үткәрде. Журналистлар белән очрашуда фракция җитәкчесе Хафиз Миргалимов, дДәүләт Советы депутаты Александр Комисаров һәм Казан шәһәр думасы депутаты Фадбир Сафин катрнаштылар.
Очрашу Дәүләт Советының атна башында булып узган утирышы йомгакларына һәм КПРФ республика оешмасының XXV конференциясе кабул иткән карарларга багышланган иде.

Парламентның 43нче утырышы көн тәртибендә каралган сораулар буенча коммунист депутатларның позициясе туында сөйләгәндә, Хафиз Миргалимов фракция әгъзаларының 2019 ел бюджетына тәкъдимнәр һәм төзәтмәләр кертү буенча актив эшчәнлеген билгеләп үтте. Фракция 24 төзәтмә керткән, әмма законны беренче укылышта карау дәверендә үк хөкүмәт аларны проектака керткәнлектән, алар кире чакыртып алынган. Хафиз Миргалимов бу уңайдан республика һәм муниципалитетлар дәрәҗәсендә башкарма хакимият органнары белән нәтиҗәле эшчәнлек урнашканлыгын билгеләп үтте.

Фракция җитәкчесе шулай ук журналистларга КПРФ республика оешмасының чираттагы конференциясе йомгаклары турында да сөйләде. "Ул бик оешкан төстә узды, - диде ул. - Оешмабызның партия төзелеше эшендә конструктив һәм принципиаль позициясен тагын бер кат раслады".

Партиянең республика комитеты бюросына Хафиз Миргалимов (беренче секретарь), Александр Комисаров (беренче секретарь урынбасары, оештыру-партия эшләре буенча секретарь), Фадбир Сафин (идеология буенча секретарь), Артем Прокофьев (беренче секретарь урынбасары, депутатлар вертикале буенча секретарь), Альберт Яһудин (иҗтимагый оешмалар белән эшләүче секретарь), Мансур Гарифуллин (эшчеләр, каршылык күрсәтү һәм профсоюз хәрәкәтләре буенча секретарь).

Хафиз Миргалимов әйткәнчә, рескомның яңа составы  Дәүләт Советына 2019 елда булачак сайлауларга җитди әзерлекне башлап җибәргән инде.

● 21 ноябрьдә Дәүләт Советы Рәисе Фәрит Мөхәммәтшин Мәскәүдә Россия Федераль Җыенының “Парламентская газета” иҗтимагый-сәяси басмасы матбугат үзәгендә федераль массакүләм мәгълүмат чаралары вәкилләре белән аралашты. Республика парламенты башлыгы Татарстанның законнар чыгару тәҗрибәсе һәм тиздән Федерация Советында узачак Татарстан Республикасы көннәре турында сөйләде.
Фәрит Мөхәммәтшин декабрь аенда узачак бу вакыйганы, республика казанышлары белән таныштыру гына түгел, бәлки Татарстанда, шулай ук тулаем илебездә  яшәүче​ләрне борчый торган проблемалар турында белдерү өчен бик яхшы мөмкинлек, дип бәяләде. “Федераль үзәкнең һәрбер кешегә, һәр​бер территориягә ихтирамлы мө​нә​сәбәтен гражданнарыбыз яхшырак тойсын өчен без алга таба тагын да зуррак бурычларны хәл итә алырбыз дип уйлыйм. Бу чара бүген катлаулы бурычларны хәл кылуда РФ граж​даннарының берләшүенә хезмәт итәчәк. Үз мәнфәгать​ләре​безне яклау һәм дәүләтне үстерү өчен лидерыбыз тирәсендә бер​ләшү кирәк”, – диде ул.

Россия парламентының югары палатасында ике көн дәва​мында республикабызның икътисади, инвестицион һәм мә​дәни мөмкин​лекләрен  тәкъ​дим итү булачак. Моннан тыш парламентчылар Федерация Советы​ның профильле комитетлары утырышлары кысаларында Россия Федерациясе субъектлары бюджетларының хәле, граждан​нарның җирле әһәмият​тәге мәсь​әләләрне хәл кылуда туры​дан-туры катнашуы (үзара салым), икътисадта стратегик үсеш һәм өстенлекле проектлар буенча фикер алышачак. Федерация Советында узачак Татарстан Республикасы көннәрендә ТР Президенты Рөстәм Миңнехановның да катнашуы көтелә.

Матбугат конференциясе барышында “Парламентская газета” басмасының баш редакторы Александр Коренников Татарстанда Россия Федераль Җыены рәсми басмасының төбәк бүлеге пәйда буласын хәбәр итте. Нәкъ менә Федерация Советында ТР көннәре кысаларында хезмәт​тәшлек турында килешүгә кул кую күздә тотыла. Фәрит Мөхәммәтшин әлеге башлангычны хуплавын әйтте.

Дәүләт Совет Рәисе каләм әһел​ләренең сорауларына да җа​вап бирде. ТР парламентының тыныч тормышта корал әйлә​неше буенча законда билге​ләнгән чикләү​ләрне камилләш​терүгә, шулай ук коралга карата җаваплы мө​нәсәбәт булдыруга юнәлдерел​гән законнар инициативалары журналистларда аеруча зур кызыксыну тудырды. Татарстан парламентчылары, аерым алганда, корал йөртүгә 18дән түгел, ә 21 яшьтән генә рөхсәт бирүне тәкъдим итте.

Татарстан Республикасы Дәүләт Советы депутатлары пилотсыз транспорт чаралары турында закон проекты эшләүне планлаштыра. Документ инде бер елдан барлыкка килергә мөмкин.

“Пилотсыз машиналар турында закон базасын кичекмәстән эшләргә кирәк. Әлеге уңайдан без Дәүләт Думасына үз тәкъдимнәребезне җиткерәчәкбез. Әлеге эшкә без бер елдан керешербез", - диде Фәрит Мөхәммәтшин.

Татарстан Дәүләт Советы рәисе фикеренчә, бердәм терминология, әлеге транспорт чаралары белән һәлакәт килеп чыкканда гаеплеләрне билгеләү өчен регламент кирәк. Татарстанда пассажирлар өчен эшләүче автомобильләр кебек, йөк ташучы пилотсыз машиналар да булуы көтелә.

● 23 ноябрьдә Татарстан Республикасы Дәүләт Советы Рәисе Фәрит Мөхәммәтшин Беларусиянең Россиядәге илчелегенең Казан бүлеге җитәкчесе Олег Исаевны кабул итте. Очрашуда киләчәктә республикалар арасында үзара хезмәттәшлек, парламентара элемтәләр хакында сөйләштеләр.
Фәрит Мөхәммәтшин Татарстанның  Беларусия төбәкләре белән актив  хезмәттәшлек итүче  Россия субъектларының берсе булуын әйтеп узды. «Россия белән Беларусия арасындагы дустанә күршелек мөнәсәбәтләре, соңгы елларда аеруча активлашып киткән төбәкара элемтәләр һәр ике ил өчен дә файдалы», - дип саный республика парламенты башлыгы.

Татарстан белән Беларусия – күптәнге партнерлар. Хәзерге вакытка товар әйләнеше елга 1 млрд. доллардан күбрәк. Татарстан күршеләрдән авыл хуҗалыгы техникасы, түбән идәнле автобуслар һәм башка төрле машиналар, авыл хуҗалыгы продукциясе сатып ала. Бүгенге көндә Казандагы барлык автобусларның яртысы Беларусиядән кертелгән.  Беларусиядә исә Татарстанның нефть химиясе һәм нефть эшкәртү, ягулык-майлау материалларына ихтыяҗ бар.

Бу елның октябрь аенда Могилев шәһәрендә (Беларусия) Россия һәм Беларусия төбәкләренең бишенче форумы булып узды. Бу чара Беларусия Республикасының Милли җыены һәм РФ ФҖ Федерация Советы тарафыннан оештырылган иде. Минскида Татарстанның сәүдә-икътисад вәкиллеге эшли.  2011 елда Казанда Беларусиянең Россиядәге илчелегенең бүлеге  ачылды.

Олег Исаев ТР Дәүләт Советы Рәисенә Казанның "Мир" кинотеатрында Беларусия киносы атналыгы узуын хәбәр итте. Казан киносөючеләре Беларусия кинематографиясе яңалыклары белән кызыксына, диде ул.

Моннан тыш илчелекнең Казан бүлеге җитәкчесе Беларусия хакимиятенең киләсе елда Казанда Беларусия Республикасы азат ителүгә 75 ел тулу уңаеннан Бөек Ватан сугышы ветераннары катнашында истәлекле чаралар үткәрү теләге барлыгын җиткерде.

Очрашу ахырында Олег Исаев Фәрит Мөхәммәтшинга, Россия һәм Беларусия төбәкләренең бишенче форумында шәхси катнашуы һәм нәтиҗәле хезмәттәшлек өчен,  Беларусия Республикасы Милли җыены рәисе Михаил Мясниковичның Рәхмәт хатын тапшырды.

● 26 ноябрьдә Татарстан Республикасы Дәүләт Советы рәисе Фәрит Мөхәммәтшин район башлыкларын халык белән эшләүдә активрак булырга һәм республика программаларында катнашырга чакырды. Шул хакта ул бүген Лаешта узган авыл халкының эшлекле активлыгын арттыру мәсьәләләре буенча зона семинар-киңәшмәсендә әйтте. 
Пленар утырыш башланганчы, Фәрит Мөхәммәтшин Лаеш районы хакимияте башлыгы Михаил Афанасьев озатуында җирле товар җи​теш​терүчеләр күр​гәз​мәсе бе​лән танышты.

Дәүләт Советы Рәисе Лаеш шәһәре Мәдәният йортында киңәшмәне ачып, се​минарның быел инде унынчы тапкыр үт​кәрелүен бил​геләп үтте. Авыл халкының эшмәкәр​лек активлыгын кө​чәйтү буенча максатка омтылышлы эш Татарстан​ның беренче Президенты Минтимер Шәймиев идарә иткән чорда ук башланып китте. Хакимияткә Рөстәм Миңне​ханов килгәч, әлеге ярдәм формасы системалы төс алды, диде ул.

Фәрит Мөхәммәтшин актуаль мәсьәләләр буенча фикер алышуга күчеп, авылда демографик вәзгыятькә бор​чылуын белдерде. “Без​​нең төп бурыч – авыл торм​ышын саклап калу. Авыл кешеләре – тарихыбыз һәм һәр халык​ның иң яхшы традицияләрен саклаучылар ул”, – дип басым ясап әйтте парламент башлыгы. Авыл хуҗалыгы хез​мәт​чәннәре алдында торучы тагын бер зур бурыч – теге яки бу җирлектә яшәү​челәр​дән авыл хуҗалыгы кооперативлары булдыру. Фәрит Мөхәммәтшин үз​ләре​нең территориясендә җи​теш​те​релгән продукция са​туның үсүе күзәтелгән җирлекләр башлыкларына ярдәм кулы сузуны тәкъ​дим итте.

Парламент башлыгы киләсе елга Татарстан бюджетында, шәхси ярдәмче хуҗалыкларны үстерүдә шартлар тудыру максатыннан, төрле программалар һәм грантлар төрендә барлык ярдәм формалары каралуын җиткерде.

Аның фикеренчә, шулай ук эшмәкәрләргә кагылучы “бюрократик процедураларны” гадиләштерү кирәк. 

Киңәшмәдә авыл ху​җалыгы һәм азык-төлек министры урынбасары Ришат Хәбипов кайбер авылларда шәхси ярдәмче ху​җалык белән шөгыльләнү​челәр саны кимүен би​л​геләп үтте. “Балтач, Теләче, Әтнә, Кукмара районнары авылларында яшәүче​ләр​нең һәр​кайсы диярлек терлек асрый. Әмма Лаеш, Биектау һәм Питрәчтә яшәү​челәр күбрәк шәһәргә ыргыла”, – диде ул. Бу бурычны хәл кылу өчен комплекслы чаралар таләп ителә. Аның фикеренчә, иң мөһим бурыч – кешеләргә үзләре​нең яшәү урыннарында эш табу.

● 22-24 ноябрьдә Мәскәүдә Россия татарларының федераль милли-мәдәни автномиясенең 20 еллыгына багышланган чаралар булып узды. Анда катнашып, ТР Дәүләт Советының Мәгариф, мәдәният, фән һәм милли мәсьәләләр комитеты рәисе Разил Вәлиев "Россиянең милли-мәдәни автономияләре милләтләр арасында диалог һәм гражданнар арасында килешүне киңәйтүэшендә" дигән конференциядә чыгыш ясады.
Татарстан парламентарие үзенең чыгышында Россия татарларының федераль милли-мәдәни автномиясенең төрле төбәкләрдә яшәүче татарларны берләштерүдә мөһим роль уйнавын билгеләп үтте. Аның фикеренчә, милли мәсьәләләрне хәл итү өчен безнең илдә дәүләт күләмендә бик күп эш башкарыла. Милли телләрне үстерү фонды оештырылу һәм Милли сәясәт концепциясе әзерләнә башлау да шул турыда сөйли.

Татар халкын милләт буларак саклап калуның мөһим шартларыннан берсе милли мәгариф булуны атап, Разил Вәлиев конференциядә катнашучыларны бу өлкәдә шәхси җаваплылык һәм активлык күрсәтергә өндәде. "Әлеге әһәмиятле сорау дәүләт, җәмгыять һәм гражданнарның, ягъни безнең һәрберебезнең, бергәләшеп эшләвен таләп итә, - диде ул. - Дәүләткә генә йөкләп калдырырга ярамый, үз-үзебезгә таләпчәнрәк карый башларга кирәк: милләт өчен нәрсә эшләдем, ни эшли алам, тагын ниләр эшләргә була?"

ТР Дәүләт Советы депутаты, Россия составындагы республикаларның дәүләт телләрен мәктәптә укыту турында федераль мәгариф министрлыгы белән сөйләшүләрне дәвам итәргә кирәк, дип саный. "Ил Конституциясе буенча да, республикаларның конституцияләре нигезендә дә без моңа хаклы, - диде Разил Вәлиев. - "Республикаларның дәүләт теле" дигән фән мәҗбүри укытылырга тиеш, аны "туган тел" предметы кебек ата-ана ихтыярына калдырырга ярамый. Бу проблеманы уңай хәл итү Россиядә яшәүче халыкларның телләрен саклап калуга гына түгел, күп милләтле илебездә тынычлык һәм татулыкның ныгуына да хезмәт итәчәк".

Разил Вәлиев милли сорауның башка якларына да игътибар юнәлтте. Аерым алганда, ул балалар һәм яшьләрнең шәҗәрә төзү белән шөгыльләнүен бик нәтиҗәле тәрбияви чара дип атады. "Шәҗәрә төзегәндә кешеләр гаилә тарихы турында кызыксыналар, үз нәселләренең күренекле вәкилләрен ачыклыйлар - диде Разил Вәлиев. - Бу исә гаиләң белән, нәселең белән, ахыр чиктә - милләтең, халкың белән горурлану хисен көчәйтә. Шулай итеп милли үзаң тәрбияләнә".

Милли иҗтимагый оешмаларның мөһим эш юнәлешләре итеп, Разил Вәлиев аларга яшь алмаш әзерләү проблемасын һәм шулай ук 2020 елга билгеләнгән Татарстан Президентын сайлау, ТАССРның 100 еллыгы һәм халык исәбен алу кебек чараларда катнашуны атады.

● 28 ноябрьдә Салехардта Татарстан Дәүләт Советы белән Ямал-Ненец автоном округы парламенты арасында хезмәттәшлек турында килешү имзаланды. Документка Татарстан парламенты җитәкчесе Фәрит Мөхәммәтшин һәм Ямал-Ненец автоном округы Закон чыгару җыены Рәисе Сергей Ямкин кул куйды. 
ТР парламенты башлыгы әлеге килешүгә кул куюны “тарихи әһә​мият​кә ия булган эш“ дип бәяләп, ике төбәкнең дә күп кенә мәсьә​ләләр буенча уртак фи​кердә торуын басым ясап әйтте. Ямал җирендә имзаланган документ парламент​ара эшчәнлекнең төбәк элемтәлә​рен ныгыту, шулай ук төбәкләрнең тотрыклы үсешен законнар ниге​зендә тәэмин итү мәсьәләләре буенча Федераль Җыенда закон инициативаларын һәм ил җитәк​челе​генә мөрәҗәгатьләрне үзара хуп​лау мөмкинлеге бирәчәк.

Ямал-Ненец автономияле ок​ругының Законнар чыгару Җые​н​ы Рәисе Сергей Ямкин килешүне тормышка ашыруның ике як өчен дә бик мөһим буласына ышаныч белдерде. “Татарстан – күп кенә кызыклы идеяләрне тор​мышка ашырып килүче алдынгы субъект. Килешү кысаларында законнар иҗат итү эшчәнлегендә Татарстан парламенты тарафыннан файдаланыла торган эш алымнарын без дә үз территориябездә кулланып карарга тырышачакбыз“, – дип бил​геләп үтте ул.   

Парламентчылар шулай ук туган телләрне саклау һәм үстерү зарурилыгын игътибар үзәгенә алды. Федераль, шулай ук төбәк дәрәҗә​сендәге закон чыгару​чыларның бу мәсьәләләрнең барысын да бөтен нечкәлекләренә кадәр тоярга һәм хәл кылырга тиешлеге билгеләп үтелде.

Дәүләт Советы делегациясе әгъ​залары Ямал-Ненец автономияле округына ике көнлек эш сәфәре кысаларында Төньякның төп ха​лык​лары көнкүреше һәм мәдә​нияте белән танышты, тө​бәк​нең татар җәмгыяте вәкил​ләре белән очрашты. Килешүдәге статьялар арасыннан  берсенең нәкъ менә Татарстанда һәм Ямал-Ненец автономияле округында яшәүче татар​ларның, аз санлы халыкларның этно-мәдәни үзен​чәлекләрен үзара саклау, үсте​рүгә юнәлдерелүен искәртеп үтәргә кирәк.

“Ямалдагы милләттәш​ләре​без​нең, хәтта “җир чите“ндә дә туган телне саклап, шул телдә сөй​ләшүләрен күреп сөендек, – диде Фәрит Мөхәммәтшин. – Илебездә яшәүче халыкларның күп телле һәм күп төрле мәдә​ниятле булулары – безнең өчен бик тә кадерле, һәм без, һәр ха​лыкның хокуклары һәм мөм​кинлекләрен тулы күләмендә тәэ​мин итү кирәк, дип саныйбыз“.

Делегация әгъзалары эш визиты барышында округның Милли мәдәниятләр үзәгендә булды. “Дуслык“ татар-башкорт фольклор ансамбле артистлары Татарстаннан читтә яшәүче мил​ләттәшләребезгә төрле яклап ярдәм итүләре өчен республика җитәкчелегенә рәхмәт белдерде. Дәүләт Советының Мә​гариф, мә​дәният, фән һәм милли мәсьә​лә​ләр комитеты рәисе Разил Вә​лиев: “Туган телне, милли мәга​риф һәм мәдәниятне хуплаганда – ярдәм иткәндә генә халыкны сак​лап калырга була“, – дип басым ясап әйтте.   

Ямалда барлыгы 30 меңләп татар (шул исәптән Салехардта – 3 меңнән артыграк) яши. 1992 елда округның “Ватан“ татарлар ассоциациясе оештырылган. Автономияле округның татар җәм​гыять​ләре әгъзалары Бөтен​дөнья татар конгрессы башкарма комитеты линиясе буенча күп кенә зур һәм әһә​мият​ле чараларда, шулай ук РФ тө​бәкләреннән талантлы татар яшь​ләрен Татарстан вузларына җәлеп итү программасында катнаша.

● 29 ноябрьдә Дәүләт Советы Рәисе Фәрит Мөхәммәтшин Кайбыч районында "Авыл халкының эшлеклелек активлыгын арттыру һәм кече хуҗалык формаларын үстерү буенча чаралар турында" зональ семинар-киңәшмә уздырды. Чарада ТР Премьер-министры урынбасары - авыл хуҗалыгы һәм азык-төлек министры Марат Әхмәтов һәм башка рәсми затлар катнашты.
Пленар утырышка кадәр чарада канашучылар авыл хуҗалыгы ярминкәсен карадылар. Биредә авыл җирлекләрендә эшләүче фермерлар,  шәхси хуҗалыклар тарфыннан җитештерелгән товарлар чыгарылган иде. Фермерларның берсе эш техникасы - кечкенә тракторын алып чыккан. Парламент башлыгы "кабынамы" дип сорагач, трактор хуҗасы кабызып та күрсәтте.

Район җитәкчелеге шәһәрдән кайтып та, районда фермерлык белән шөгыльләнеп, продукция җитештереп, үз урынын тапкан фермерлар белән таныштырып үтте. Олы Урсак авыл җирлеге фермеры сыерларының баш санын артуын, 380 гә җиткәнен әйтте.

"Кешеләр бик яхшы әзерләнгән. Авыл җирендә активлыкны арттыру буенча бөтен потенциалын күрсәттеләр", - диде Фәрит Мөхәммәтшин киңәшмәне ачып җибәреп. 

"Кайбыч районында халыкның эшлеклелек активлыгын арттыру өчен күп эш башкарыла, - диде Дәүләт Советы Рәисе, - Кайбычлылар эш сөючән, булдыклы халык. Моны күргәзмәдә дә күрдек, көн салкын булуга карамастан, кешеләр ныклап әзерләнгән".  Фәрит Мөхәммәтшин үз чыгышында Кайбыч районын чүп җыю мәсьәләсендә "маяк" дип атады.

Аның әйтүенчә, ун ел эчендә эшлеклелекне күтәрү буенча дәүләт хакимияте органнарының эш системасы үзенең нәтиҗәлелеген күрсәтте. "Бөтен кешегә дә ярдәм итеп бетереп булмый, ләкин алга китеш өчен адым ясаганнарга ярдәм күрсәтелә. Андыйлар грант ярдәменә куела. Башкаларга да бу ныграк эшләр өчен стимул", - диде Фәрит Мөхәммәтшин.

Ул 2019 ел бюджетында авыл җирлегендә кече хуҗалык формаларына ярдәмнең бу ел күләменнән ким булмаячагына ышандырды.

Парламент башлыгы авыл җирлекләре башлыкларының үз авылларында эшләргә теләге булган кешеләрне яхшы белергә тиешлеген билгеләп узды. Фәрит Мөхәммәтшин вак кооперативларны үстерү бурычы торганын да әйтте. Традицияләрнең, зур шәһәрләргә караганда, авылларда яхшырак саклануын искәртеп, авыл җирендә яшәүчеләргә ярдәм итү әһәмиятле бурыч булуын ассызыклады.

● 30 ноябрьдә Дәүләт Советы Рәисе Фәрит Мөхәммәтшин Уфада эш сәфәрендә булды. Ул Уфа дәүләт нефть техник университетына 70 ел тулу уңаеннан оештырылган тантанада катнашты, Башкортостан Республикасының Дәүләт Җыены - Корылтае Рәисе Константин Толкачев белән очрашты.
Укытучыларны, хезмәткәрләрне, студентларны, ветераннарны һәм әлеге уку йортын тәмәмлап чыкканнарны  университетның 70 еллыгы белән котлап, Фәрит Мөхәммәтшин бу югары уку йортынының  Татарстанның нефть һәм нефть эшкәртү тармагына  югары  квалификацияле белгечләр әзерләп бирүенә басым ясады.

"Минем белән бергә бу бәйрәмгә  безнең республикада  яшәүче һәм хезмәт куючы йөзләгән кеше килергә һәм университетны әлеге юбилей белән котларга, үзләренә белем биргән укытучыларга рәхмәт хисләрен җиткерергә теләр иде, - диде ул. - "Татнефть" җәмгыятендә  эшләүче 250 дән артык  топ-менеджер нәкъ менә бу уку йотрында "тормышка юллама" алган.  Мин дә үземнең биредә укыган булуым белән горурланам.  Биредә алган белемнәр, хезмәткә мөнәсәбәт миңа тормышта үз урынымны табарга, уңышларга ирешергә ярдәм итте.  Без үзебезнең  альма-матерга, укыткан остазларыбызга чиксез рәхмәтле!".

Фәрит Мөхәммәтшин Уфа нефть университеты ректоры Рамил Бахтизинга  Татарстан Республикасы Дәүләт Советы Рәисенең югары уку йорты коллективына юлланган  Рәхмәт хатын тапшырды.

Уфа дәүләт нефть университеты 1948 елда Губкин исемендәге Мәскәү нефть институты  филиалы базасында барлыкка килә. Хәзерге вакытта бу уку йортында 20 мең студент белем ала. 70 ел эчедә университет 100 меңнән артыграк белгеч әзерләгән.

Эш сәфәре барышында Фәрит Мөхәммәтшин Башкортостан Республикасының Дәүләт Җыены - Корылтае Рәисе Константин Толкачев белән очрашты. Парламент вәкилләре  законнар чыгаруда һәм  РФ Дәүләт Думасына, Федерация Советына  федераль закон проектлары әзерләгәндә һәм керткәндә бергәләп эшләү хакында сөйләштеләр.

Әңгәмәдәшләр ике республика парламентларын күпъеллык хезмәттәшлек бәйләп торуын  әйтеп, киләчәктә узара мөнәсәбәтләрне тагын да ныгытырга дип сөйләштеләр. Шулай ук Татарстан белән Башкортостанның башкарма хакимияләре, муниципалитлары, предприятияләре һәм иҗтимагый оешмалары хезмәттәшлек итә. Икътисад, мәдәният,  мәгариф, сәламәтлек саклау һәм башка өлкәләрдә дә элемтәләр урнаштырылган.

